ИЗВЕШТАЈ 
од јавната расправа за нацрт ажурираниот Акциски план 
2023–2026 
на Стратегијата за реформа на јавната администрација               (2023 -2030) оддржана на ден 02.10.2025 година во Клуб на пратеници
Министерството за јавна администрација одржа јавна расправа за Нацрт ажурираниот Акциски план 2025–2026 на Стратегијата за реформа на јавната администрација (РЈА). На настанот учествуваа претставници од државните институции, граѓанското општество, меѓународните партнери и експерти од СИГМА, а свое воведно обраќање имаа министерот за јавна администрација г. Минчев и г. Баграт Тунјан, раководител на СИГМА за Република Северна Македонија.
Воведни излагања
Во своето излагање, министерот Минчев истакна дека ревидираните активности се резултат на суштински промени во институционалната и законската рамка, како и на потребата за реално прилагодување на реформските процеси кон новите владини приоритети и препораките од Извештајот на СИГМА за 2024 година.  Едновремено, Минчев, истакна „дека јавната администрација е крвотокот на државата. Нашата задача е тоа срце да го зајакнеме, да му дадеме нов ритам, европски ритам, ритам кој ќе служи на граѓаните, а не на партиите или тесните интереси“.
 Во своето обраќање, тој ја потенцираше и важноста на консултативниот процес со засегнатите страни, кој резултираше со ревидираниот Акциски план, нагласувајќи дека „реформата не е затворен процес, таа е отворена, директно поврзана со граѓаните, институциите, граѓанското општество и меѓународните партнери.“
 Господинот Баграт Тунјан, раководител на СИГМА за Република Северна Македонија, истакна дека Стратегијата за реформа на јавната администрација (РЈА), усвоена од Министерството за јавна администрација, е добро конципирана и усогласена со принципите на СИГМА, 
Во своето обраќање, тој ги презентираше наодите на СИГМА за Република Северна Македонија, со посебен осврт на постигнатиот напредок и предизвиците во областа на јавната администрација, јавните услуги и управувањето со човечките ресурси.
Господинот Тунјан нагласи дека клучниот фокус во наредниот период треба да биде ставен на ефикасната имплементација на мерките и активностите од Стратегијата, со цел постигнување конкретни резултати и одржлив напредок. Тој посочи дека Извештајот на СИГМА претставува значаен инструмент за следење на реформските процеси, овозможувајќи објективна проценка на напредокот и насоки за понатамошно усогласување со европските стандарди за добро управување.
Цел и процес на ажурирање
Целта на јавната расправа беше да се презентира и дискутира Нацрт ажурираниот Акциски план за РЈА, кој ги одразува новите приоритети од Владината програма 2024–2028, како и клучните наоди од извештаите за спроведување на стратегијата и процесот на европска интеграција.
Есма Адиловиќ Фазлиќ, раководител на Секторот за реформа на јавната администрација го презентираше процесот на подготовка на ажурирањето на акцискиот план (2023 -2025), кој се спроведувал согласно Насоките за структура, содржина и процес на изработка, имплементација, мониторинг, известување и евалуација на секторски и мултисекторски стратегии, усвоени од Владата во 2022 година.
Истакнато, беше дека во процесот беа активно вклучени контакт лицата од институциите-носители на мерки, кои на работни состаноци одржани во Министерството за јавна администрација дадоа свои предлози за подобрување на активностите. При ажурирањето беа додавани, бришени или ревидирани активности, а истовремено беа усогласени и коригирани кварталите на отпочнување и завршување на секоја активност.
Нацрт акцискиот план беше доставен до сите контакт лица, а за оние кои не присуствуваа на состаноците беше овозможено да достават коментари преку преку мејл. За вклучување на надворешните засегнати страни, документот беше јавно објавен на ЕНЕР платформата.
Презентација и дискусија
Во текот на јавната расправа Митко Аритоновски од Секторот за РЈА ги презентираше статистичките податоци и предлог-измените од нацрт-ажурираниот акциски план, поделени по приоритетни области – број на непроменети, нови и ревидирани активности, како и промените во кварталите за нивна реализација. По презентацијата беше отворена дискусија со учесниците.
Клучни изнесени забелешки и предлози:
· Неда Малеска Сачмароска (ЦУП) истакна дека приоритетите на Владата треба доследно да се рефлектираат во Стратегијата за РЈА, а Акцискиот план да биде усогласен со Програмата за работа на Владата. Таа предложи дополнување на планот со активности како:
· идентификување институции за намалување на бројот на членови во управни и надзорни одбори;
· укинување на позицијата заменик-директор согласно законската рамка за висока раководна служба;
· развивање функционалности во ИСУЧР системот за размена на податоци меѓу Мрежата за УЧР и Порталот за слободна циркулација на административните службеници;
· анализа на институции со преклопени надлежности и изработка на препораки за нивно укинување или спојување;
· анализа за можности за централизирање на административно–логистички функции кај помалите институции;
· анализа за дисперзија на дел од државните институции во други градови во земјата.
· Есма Адиловиќ Фазлиќ нагласи дека ажурирањето на акцискиот план се однесува на период од година и половина и дека е преамбициозно во истиот да се вклучи целата четиригодишна програма на Владата. Истакна дека тоа ќе се реализира во следниот акциски план, додека сегашниот ги опфаќа само остварливите препораки на СИГМА за наведениот временски период.
· Светомир Рајчиновски (Генерален секретаријат) посочи дека во текот на изборните процеси се намалуваат институционалните капацитети, бидејќи вработените се ангажирани во избирачките одбори и комисии. Предложи лицата кои се вклучени во изборниот процес да примаат надомест само од Државната изборна комисија во периодот на нивниот ангажман.
· Тони Георгиев (МВР) предложи во акцискиот план да се додаде активност за обука за интегритет, со цел јакнење на етичките стандарди покрај фокусот на компетенциите.
· Билјана Николовска Жагар од Кабинетот на заменик-претседателот на Владата задолжен за добро владеење побара да се разгледаат и вградат измените и дополнувањата што ги предложил Кабинетот, особено оние кои се однесуваат на усогласување со препораките на СИГМА и со Стратегијата за транспарентност на Владата.
· Господинот Тунјан нагласи дека ИКТ Стратегијата, усвоена од Министерството за дигитална трансформација, треба да биде усогласена со Стратегијата за реформа на јавната администрација и дека активностите кои се преклопуваат треба да имаат усогласени рокови за реализација.


Заклучок
Јавната расправа овозможи конструктивна дискусија и размена на предлози за подобрување на предлог ажурираниот Акцискиот план, кој ќе придонесе за поефикасно спроведување на реформите во јавната администрација, зголемена координација меѓу институциите и усогласеност со европските стандарди. Истовремено, Министерството за јавна администрација ќе ги земе во предвид и разгледување сите предлози доставени од страна на присутните и ќе ги предложи на седница на Секретаријатот за РЈА да се разгледаат. 

